
Al-Hakam 

Al-Hakam c’est ene celui ki so décision li ene décision finale. Ene décision ki 
narien pas capave empêche li réalisé. Pena personne apart Allah Ta’ala ki ena 
ça capacité-là. Par contre tout kitchose ki insaan faire et réalisé li couma dire 
ça nuage ki lors le ciel ki change-change forme constamment et ki finalement 
li désintégré et disparaite complètement.  

Nou ena banne facteurs couma cyclone, tremblement de terre, tempête,       
tornade, soleil, la pluie, la brise, tsunami, fraicheur, chaleur, maladie,      
épidémie, la sécheresse, inondation etc. ki capave empêche nou banne         
décision abouti ou bien ki capave anéantir dans ene clin d’œil tout ceki fine 
prend des années pou réalisé.  

C’est necque décision Allah Ta’ala ki li au delà de tout et ki pas influencé par 
narien. Pena narien ki capave modifié ou contourne décision Allah Ta’ala.  

Banne kaafir ti oulé brule Hazrat Ibrahim  (Alaihis Salaam)   et zotte fine mette 
li dans ene grand difé mais zotte zefforts fine échoué parceki Allah Ta’ala ti 
prend décision pou protège Hazrat Ibrahim  (Alaihis Salaam)  . Donc Hazrat   
Ibrahim  (Alaihis Salaam)   fine reste sain et sauf. Au contraire li ti pli dans bien 
quand li ti dans difé ki en dehors.  

Pharaon ti donne l’ordre so l’armée pou touye tout ti baba ki prend naissance 
mais Allah Ta’ala fine protège Hazrat Moussa  (Alaihis Salaam)   et fine faire 
ene façon ki Pharaon même fine grandi li dans so palais.  

Coumsa même Allah Ta’ala fine toujours protège so banne serviteurs         
privilégiés dans tous l’époque et ça pou continué ziska qiyaamat. Personne pas 
pou capave teigne ene lumière ki Allah Ta’ala fine allumé. Décision Allah 
Ta’ala li suive so cours. 

« Et si Allah mette ou dans kit la peine, alors pena narien ki capave soulage 
ou de ça apart Li même et si Li fine prend décision pou verse kit faveur lors 
ou, alors pena narien ki capave empêche ça … » (V107/S10) 

